
RESUMO 

Os pulsorreactores son motores de foguete que se inventaron a principios do século XX. Na Segunda Guerra 

Mundial, os nazis empregáronos para impulsar as famosas bombas voantes V1, de facto os primeiros mísiles da 

historia. Estes artefactos voadores eran lanzados dende plataformas impulsoras situadas na costa europea e 

dirixíanse principalmente cara Londres, onde causaban pánico e destrución. 

Hoxe en día, esta tecnoloxía “pulsejet” quedou obsoleta, sendo desprazada por outros tipos de turbomotor moito 

máis potentes e eficaces. Segue habendo certa afección polos pulsorreactores en países coma Estados Unidos, 

iso si, empregados non en mísiles senón en cars, motos, avións de aeromodelismo e outros. Polo que puidemos 

indagar, todos estes pulsorreactores funcionan con gas (propano, butano...). Vimos experimentos sinxelos en 

que metían alcohol nunha lata furada que facía o mesmo efecto de pulsorreactor, pero só durante uns poucos 

segundos. Entón, propuxémonos construír un destes artefactos pero que funcionase por moito máis tempo, a 

poder ser de forma indefinida. 

 

INTRODUCIÓN 

A idea deste proxecto xurdiu coma un reto: o de construír un motor de foguete con materiais sinxelos de fácil 

montaxe. Estivemos consultando fontes de Internet onde se ensinaban distintos modelos que empregaban 

combustibles sofisticados e tecnoloxías de alta precisión e complexidade. Vimos dous modelos que entraban 

dentro das nosas posibilidades: os foguetes de combustible sólido e os pulsorreactores. Ao final decantámonos 

polo último porque nos daba máis xogo para ampliar estudos e porque nos parecía menos perigoso. 

  

PROPÓSITO DO TRABALLO 

O obxectivo que nos marcamos con este proxecto foi o de construír un pulsorreactor que funcionase con alcohol 

durante un tempo superior a un minuto. O noso traballo fundamentouse nos modelos “valveless” ou sen válvulas, 

que son máquinas de gabinete experimentais máis que motores de potencia. Conseguir que pulse sen 

deteriorarse é un auténtico reto pois o mecanismo acada temperaturas moi altas e as unións de pezas sofren 

moito desgaste.  

HIPÓTESES 

Ao completar este traballo pretendemos demostrar a hipótese de que se pode construír un pulsorreactor con 

materiais ordinarios que funcione con alcohol de xeito continuado. 

Tamén pretendemos buscarlle usos alternativos (non só como medio de impulsión de foguetes), entre eles, a 

posibilidade de usalo como quentador de auga ultra-rápido para lugares de difícil acceso e incluso como 

elemento para espantar animais salvaxes das colleitas (debido ao ruído que fai ao funcionar). 

 

MATERIAIS E MÉTODOS 

O pulsorreactor que construímos consta de cinco partes: 

a) Unha cámara de combustión. 

Este dispositivo foi fabricado con latas de aceiro herméticas con tapa de rosca. O motivo desta elección 

foi o de poder introducir dentro da cámara elementos que axuden a estabilizar a combustión e facela 

máis eficiente. Tales elementos son pezas metálicas de distinta forma que pretenden distribuír de 

distintos xeitos os gases dentro da cámara. 

b)  Un circuíto de refrixeración. 

Consiste noutra lata colocada pola parte exterior da cámara de combustión que permite circular unha 

corrente de auga de caudal suficiente para absorber a calor residual da explosión interna. É fundamental 

que a temperatura non supere unhas marxes porque, doutro xeito, deteríase a pulsación debido ao 

afogamento por exceso de combustible evaporado e falta de aire. 

c) Unha bomba eléctrica para impulsar o líquido refrixerante. 

d) Un depósito de combustible con billa reguladora de caudal para manter unha alimentación axeitada de 

combustible durante o tempo de funcionamento. 

e) Un bastidor de soporte de todos os elementos. Fixémolo de madeira por sinxeleza e facilidade de 

traballo, pero debera ser dalgún material metálico. En proxecto está que leve un sistema de rodas ou que 

se poida deslizar sobre guías para poder medir o empuxe que acada. 

 

RESULTADOS e CONCLUSIÓNS 

Cos primeiros prototipos conseguimos manter o foguete pulsando durante uns segundos pero non de xeito 

continuo. Tivemos que perfeccionar moitos aspectos do sistema (tamaño da tobera, caudal de combustible, 

sistema de difusión de combustible, sistema de refrixeración, etc), ata que conseguimos que funcionase un par 

de minutos, que foi o tempo que tardou en esgotarse o alcohol. Houbo éxito pero sabemos que hai moitos 

puntos que mellorar e niso estamos.  

Deixo aquí un enlace ao vídeo do prototipo funcionando: https://youtu.be/dRY8GucK47g 

O modelo que preparamos para Galiciencia é unha versión mellorada dese prototipo.  

 

https://youtu.be/dRY8GucK47g

